
● 11 гыйнварда Дәүләт Советы депутатлары Иранның Казандагы Генераль илчелегендә Кайгы уртаклашулар китабында язу калдырды. Парламентчылар Иранның күренекле дәүләт һәм сәяси эшлеклесе, Ислам Республикасына нигез салучылардан берсе – Али Әкбәр Хашими Рафсанҗани әфәнденең вафат булуына бәйле рәвештә әлеге ил халкының кайгысын уртаклашты. 

«Татарстан Республикасы Дәүләт Советы депутатлары Иран халкы белән бергә Рафсанҗани әфәнденең вафатына кайгыра. Татарстан халкы аның дәүләт эшендәге хезмәтләрен югары бәяли. Иранның Ислам консультатив советының беренче рәисе, 1989-1997 елларда Ислам Республикасы Президенты Али Әкбәр Хашими Рафсанҗани иленең үсеше һәм чәчәк атуы өчен үз ватанына тугры хезмәт итүдә үрнәк булып кала. Без Иран Ислам Республикасы халкының авыр кайгысын уртаклашабыз», - диелә Дәүләт Советы Рәисе урынбасары Юрий Камалтынов, Мәгариф, мәдәният, фән һәм милли мәсьәләләр комитеты рәисе Разил Вәлиев, Икътисад, инвестицияләр һәм эшкуарлык комитеты рәисе урынбасары Марат Галиев һәм Дәүләт Советы Рәисе киңәшчесе Олег Гаврилов имзалаган кайгынамәдә. 

«Әлбәттә, кайгылы көннәр, әмма тормыш дәвам итә», - диде Дәүләт Советы Рәисе урынбасары Юрий Камалтынов, Иранның Казандагы Генераль консуллыгы җитәкчесе вазыйфаларын башкаручы Алибеман Әгбали Зарчем белән аралашканда. Юрий Камалтынов дипломатны Дәүләт Советы Рәисе Фәрит Мөхәммәтшин исеменнән сәламләде һәм Татарстанда Ирандагы хәлләр белән тирән кызыксынуларын әйтеп, киләчәктә Татарстан белән Иран арасында сәүдә-икътисад, мәдәният тармакларында элемтәләр артуына ышанычын белдерде. 

● 14 гыйнварда “Бердәм Россия” Бөтенроссия сәяси партиясе Татарстан төбәк бүлеге Сәркатибе итеп янә Татарстан Дәүләт Советы Рәисе Фәрит Мөхәммәтшин сайланды. Партиянең Татарстан төбәк бүлеге Казанда уздырган XXVI конференциясендә шундый карарга килде. Конференция эшендә Татарстан Президенты Рөстәм Миңнеханов, “Бердәм Россия” партиясенең Генераль советы сәркатибе, Россия Дәүләт Думасы Рәисе урынбасары Сергей Неверов һәм башкалар катнаша. 

Казанда “Бердәм Россия” Бөтенроссия сәяси партиясе Татарстан төбәк бүлегенең XXVI конференциясе узды. Аның эшендә 298 делегат катнашты. “Партиянең барлык 45 бүлеге вәкиллеге тәэмин ителгән”, - дип хәбәр итте “Бердәм Россия” Бөтенроссия сәяси партиясе Татарстан төбәк бүлеге Сәркатибе, Татарстан Дәүләт Советы Рәисе Фәрит Мөхәммәтшин. 

Аерым алганда, Татарстан белән Ярославльдагы конференцияләр партиянең 21-22 гыйнварда Мәскәүдә булачак XVI съезды алдыннан төбәкләрдә бишьеллык эшкә нәтиҗә чыгаруга корылган чараларны төгәлли. 

Сергей Неверов үзенең сәламләү чыгышында партия эше күрсәткечләренең берсе буларак сайлау нәтиҗәләрен атады. “Былтыр 18 сентябрьдә Дәүләт Думасына депутатлар сайлау күрсәткәнчә, халык безнең партия юнәлешен хуплый”, - диде ул шушы сайлау кампаниясе нәтиҗәләренә Татарстан бүлегенең аерым өлеше кертүен билгеләп. 

Дәүләт Думасы Рәисе урынбасары Татарстанда төбәк бүлеге уздыра торган уңышлы проект эшен билгеләп үтте. Мисалга, 21 федераль партия проектыннан кала, региональ 9 проект та гамәлдә. 

Сергей Неверов, партия алдындагы төп бурыч – сайлау алды программасын тормышка ашыру, дип басым ясап әйтте.”Безгә партия сайлауга барган программаны гамәлгә ашырасы бар. Без программаны, гражданнар наказларын тормышка ашыруга юнәлтелгән яңа проектлар эшләтеп җибәрәбез. Партиянең гамәлдәге проектлары да эшен дәвам иттерәчәк”, - дип сөйләде ул. 

 “Бердәм Россия” Бөтенроссия сәяси партиясе Татарстан төбәк бүлегенең якын арада үсеш концепциясе тәкъдим ителәчәк. Бу хакта аның яңа сайланган Сәркатибе, Татарстан Дәүләт Советы Рәисе Фәрит Мөхәммәтшин белдерде. 

Аерым алганда, республика парламенты башлыгы сүзләренә караганда, документта оештыру структурасын камилләштерү буенча чаралар, шулай ук 2014-2016 еллардагы сайлау циклында сайлаучылардан бирелгән инициативалар һәм йөкләмәләрне мониторинглау механизмнары билгеләнәчәк. Концепциядә партия проектларының яңа исемлеге буенча, фракциянең эш стратегиясе һәм гражданлык җәмгыяте белән багланышлар буенча тәкъдимнәр булачак. 

 “Хәзерге вакытта “Бердәм Россия”нең депутатлар корпусында 6,2 мең барлык дәрәҗә депутат исәпләнә. Безнең партия Татарстан башкарма хакимиятенең төше булып тора, - диде Мөхәммәтшин. – Соңгы елларда без партия рәтләрен оешкан төстә ныгыту, аның бердәмлеген арттыру эшендә сизелерлек алга киттек. Әгъзалар саны 4 меңләп артты. Хәзерге вакытта партиянең 45 җирле һәм 1637 беренчел бүлекләрендә 137 меңнән артык татарсанлы исәпләнә”. 

Докладчы сүзләренчә, алга таба республика парламенты һәм муниципаль район советларының бер үк профильле комитетлары арасында багланышлар оештыру бурычы тора. Куелган бурычларны хәл итүдә партия проектлары нәтиҗәле инструмент булды, дип саный ул. Хәзерге вакытта 21 федераль, 9 региональ һәм 100дән артык җирле проект гамәлгә ашырыла. 

Фәрит Мөхәммәтшин шулай ук партиядәшләрен 2018 елда Россия Президентын сайлар алдыннан партиянең оештыру һәм иҗтимагый-сәяси эшчәнлегенә игътибарны арттырырга өнди. “Шулай да, шәһәрләр һәм районнарда партиянең сәяси тормышы ярлыланмаска тиеш”, - дип саный Татарстан парламенты башлыгы. 

 “Бердәм Россия”гә конструктив дискуссияләр һәм уртак эшләр өчен тере структура булырга кирәк”, - дип чыгышын тәмамлады ул.
● 16 гыйнвар.

Россия Дәүләт Думасы эшчәнлегендә өстенлекләрнең берсе – төбәк парламентларына федераль законнар тәкъдимнәрен, шул исәптән үзенең нәтиҗәлелеген күрсәткән Россия закон чыгаручылар советы мәйданында да уңай шартлар тудыру. Бу хакта бүген Татарстан Республикасы Дәүләт Советында узган матбугат конференциясендә Дәүләт Думасының Социаль сәясәт, хезмәт һәм ветераннар буенча комитет әгъзасы – Татарстаннан сайланган депутат Ольга Павлова җиткерде. 

"Быел Дәүләт Думасына Россия закон чыгаручылар эшен оештыруда зур җаваплылык йөкләнгән", – диде депутат. Ольга Павлова фикеренчә, төбәкләрнең законлы тәкъдимнәре кире кагылуга юл куярга ярамый. "Төбәкләр дә үз җирлекләрендә федераль законнарны тормышка ашыруда парламент контролен булдыруда Дәүләт Думасының партнерлары булырга тиеш", – дип саный ул. 

Парламентның түбән палатасында икенче сессиядә өстенлекле юнәлеш булып, спикер сүзләренчә, Россия Президентының Федераль Җыенында куелган бурычларны тормышка ашыру торачак. 

"Стратегик бурычларның берсе булып, кешелек капиталын арттыру тора. Безгә социаль сәясәттә мөһим карарлар кабул итәргә кирәк булачак, кичекмәстән коммерцияле булмаган оешмаларда хокук базасы эшчәнлеген формалаштыруны төгәлләргә кирәк", – дип билгеләп үтте ул.
● 16 гыйнварда Татарстан халыклары III съездына әзерлек һәм үткәрү буенча оештыру комитеты утырышында ТР Дәүләт Советы Рәисе Фәрит Мөхәммәтшин Татарстан халыклары съездын даими үткәрергә тәкъдим итте. Аның фикеренчә, аны ун елга бер тапкыр үткәрергә кирәк. 

Оештыру комитетын җитәкләүче Фәрит Мөхәммәтшин чараны үткәрүгә өч ай чамасы вакыт калып баруын искә төшерде. Ул оештыру комитеты составына кергән министрлык һәм ведомство җитәкчеләрен әзерлек чорына җитди карарга чакырды. 

Татарстан Дәүләт Советы Рәисе фикеренчә, 1992 һәм 2007 елларда узган Татарстан халыклары съездлары республикада конфессияара һәм милләтара багланышлар үсешенә сизелерлек тәэсир ясады. 

Утырышта Татарстан Президенты Эчке сәясәт мәсьәләләре буенча департаменты җитәкчесе Александр Терентьев съездга әзерлек һәм аны үткәрү буенча чаралар планы һәм делегатлар сайлау тәртибе турында сөйләде.  

● 18 гыйнварда Татарстан Республикасы Дәүләт Советы Рәисе Фәрит Мөхәммәтшин Иранның Казандагы Генераль консуллыгы җитәкчесе вазыйфаларын башкаручы Алибеман Әгбали Зарч белән очрашты.

Дипломатны каршылап, Татарстан парламенты башлыгы барыннан да элек республикаларның күпьеллык багланышларын, бигрәк тә нефть өлкәсендә, билгеләп үтте. 

Алибеман Әгбали Зарч үз чиратында Татарстан һәм Иранның тыгыз хезмәттәшлеге Россия–Иран багланышлары кысаларында дәвам итәчәгенә ныклы ышаныч белдерде. 

Яклар шулай ук Татарстан югары уку йортларында Иран студентлары санын арттыру мөмкинлеге турында фикер алыштылар. Эгбали Зарч әфәнде сүзләренчә, Иран Республикасы өчен югары белем алу бик актуаль, чөнки аның халкының яртысыннан артык өлеше 35 яшьтән кече кешеләр. Фәрит Мөхәммәтшин шулай ук әлеге юнәлешне перспективалы, дип билгеләде. 

● 18 гыйнварда  ТР Юстиция министрлыгы коллегиясе утырышы булды. Министрлыкның 2016 елдагы эш йомгкларына һәм 2017 елга бурычларына багышланган әлеге җыелышта ТР Дәүләт Советы Рәисе Фәрит Мөхәммәтшин катнашты.

Коллегия утырышында хисап доклады белән ТР Юстиция министры Ларису Глухова чыгыш ясады. Ул министрлык тарафыннан барлык дәүләт йөкләмәләренең үтәлгәнлеген билгеләп үтте. Ел әйләнәсендә 9 закон проекты республкиа паралменты каравына тәкъдим ителгән, Хокук сораулары буенча ведомствоара координация комитетының 8 утырышы үткәрелгән, анда 33 закон проекты тикшерелгән. Министрлыкларны һәм ведомстволарны тикшерү барышында 28 норматив хокукый актның дәүләт теркәвенә куелмаганлыгы ачыкланган. 

Министр әйткәнчә, республкада гражданнарга түләүсез юридик ярдәм күрәтү системасы уңышлы эшләп килә. Адвокатлар тарафыннан 211 кешегә һәм министрлык хезмәткәрләре тарафыннан 993 кешегә шундый ярдәм күрсәтелгән. 

Дәүләт Советы Рәисе Фәрит Мөхәммәтшин үзенең чыгышын республиканың 2016 елдагы уңышларыннан башлады. “Гадәттәгечә, министрлыкларның һәм җирле хакимият органнарының эшенә йомгак ясаганда, без республика тормышының барлык өлкәләрен тәнкыйди анализга дучар итәбез һәм шундый юл белән кимчелекләрне ачыклап, яңа мөмкинлекләр эзлибез, – диде ул. – Билгеле авырлыкларга карамастан, Татарстан узган елны лаеклы үткәрде. Үсеш темплары 101, 3 процент тәшкил итте, эчке регион продуктының күләме 1 трлн 920 млрд сумга җитте. Болар барысы да республика һәм җирле дәрәҗәдә эшнең дөрес оештырылуы нәтиҗәсендә мөмкин булды. Өстәвенә, заманча технологияләрне куллану, яңа юнәлешләрдә актив эшли башлау да үз җтиешләрен бирә башлады һәм нефтькә бәйлелегебезне сизелерлек киметте. Иктътисадның әлеге юнәлешләренә без быел да өстенлекле игътибар бирәчәкбез, аларга инвестицияләр җәлеп итүгә ярдәм итәчәкбез”. 

Министрлык коллективына закон чыгару өлкәсендә актив катнашкан өчен, кабул ителгән законнарның эшләвен тәэмин итүдәге эшләре өчен рәхмәт белдереп, Фәрит Мөхәммәтшин аларны эшнең нәтиҗәлелеген арттыру максатында эчке резервларны эшкә җигәргә өндәде. “Законнар аларны кулланучы һәм башкаручы органнар тарафыннан өстәмә актлар белән тәэмин ителеп җитәме, - дип эндәште ул юристларга. – Еш кына бу процес бик нык артта кала шул. Шуңа күрә әлеге өлкәне дә көчәйтергә кирәк”. 

Халыкның юридик белемен күтәрү турында сөйләп, парламент җитәкчесе министрлыкның гражданнарны хокукый укыту һәм аларга түләүсез юридик ярдәм күрсәтү өчен җаваплы булуын хәтергә төшерде. “Быел республика үз Конституциясенең 25 еллыгын билгеләп үтә, - диде ул. - Әлеге Конституция республиканың тотырыклы үсеәен тәэмин итә, әмма халык аны җитәрлек дәрәҗәдә белеп бетерми. Кешеләр үзләренең конституциядә каралган хокукларын һәм бурычларын да начар беләләр. Үз тормышларының барлык якларына кагылышлы дистәләгән, йөзәрләгән законнар һәм башка хокук нормаларын әйтеп тә торасы юк. Шуңа күрә халыкның юридик белемен күтәрү мәсьәләсе беренче планга чыга. Чөнки, законны ихтирам итү, аларны белү, ахыр чиктә, гражданнарның законга буйсынуын көчәйтә һәм республиканың хокук системасын ныгыта”.
● 21 гыйнварда Мәскәүдә Татарстан Дәүләт Советы Рәисе Фәрит Мөхәммәтшинның Россия Дәүләт Думасы Рәисе Вячеслав Володин белән планлаштырылган очрашуы булды. 

Фәрит Мөхәммәтшин Россия парламентының түбән палатасы җитәкчесенә Дәүләт Советы эшчәнлеге, республика парламентарийлары белән Татарстаннан Дәүләт Думасына сайланган депутатлар арасындагы багланышларны ныгыту турында мәгълүмат бирде. Шулай ук Россия һәм төбәк парламентларының профильле комитетлары рәисләре багланышлары мәсьәләләре буенча фикер алышынды. 

Яклар Дәүләт Советы һәм Идел буе федераль округының закон чыгару органнарының закон чыгару инициативаларын карау тәртибенә ачыклык кертте. Фәрит Мөхәммәтшин Вячеслав Володинга уртак эш формасы табылуы һәм республиканың беренче Президенты, Татарстан Дәүләт киңәшчесе Минтимер Шәймиевнең 80 яшьлеге уңаеннан котлаганда җылы сүзләре өчен рәхмәт әйтте. 

Вячеслав Володин Татарстанның социаль-икътисади үсеше мәсьәләләренең законлы хәл ителүе белән бик кызыксынды, икътисад өлкәсенең яңа юнәлешләре, IT һәм нано-технологияләр, республикадагы милләтара тынычлык һәм конфессияара килешүчәнлек мәсьәләләренә игътибар итте. 

Очрашуда, багланышларны ныгыту һәм хезмәттәшлекнең яңа формаларын эзләү өчен, Россия Федераль Җыенының Дәүләт Думасы Рәисенең Татарстан Республикасына киләчәге турында килешенде. 

Моннан тыш, парламентарийлар Татарстан һәм тулаем Россия өчен әһәмиятле булган мәсьәләләр турында сүз алып барды. 
● 23 гыйнварда Казанда Татарстан Республикасы Прокуратурасы коллегиясенең киңәйтелгән утырышы узды, аның кысаларында 2016 елда ведомство органнары эшчәнлегенә йомгак ясалды һәм 2017 елга актуаль бурычлар билгеләнде. 

Коллегия эшендә Татарстан Республикасы Президенты Рөстәм Миңнеханов, Татарстан Республикасы Дәүләт Советы Рәисе Фәрит Мөхәммәтшин, Идел буе федераль округында Россия Федерациясе Генераль прокуратурасы идарәсе башлыгы урынбасары Александр Корсунов, Татарстан Республикасы буенча Баш федераль инспектор Ренат Тимерҗанов, республика министрлыклары һәм ведомстволары җитәкчеләре, Татарстан Республикасы шәһәрләре һәм мунициципаль берәмлекләре прокурорлары катнашты. 

Төп нотык белән Татарстан Республикасы Прокуроры Илдус Нәфыйков чыгыш ясады. 

Татарстан Республикасы Прокуроры билгеләп үткәнчә, ведомство эшчәнлегенең мөһим юнәлешләреннән берсе – гражданнарның хезмәт хокукларын үтәүгә күзәтчелек. Прокуратура, тикшереп тору органнарының һәм Тикшерү комитетының уртак эше нәтиҗәсендә җитештерүдә һәлак булу очраклары кимеде: элегрәк 66 кеше булса, хәзер 45 кеше. Даими күзәтчелектәге предприятиеләрдә хезмәт хакы буенча бурыч 29 млн. сумнан 12,5 млн. сумга кадәр кимеде, барлыгы 500 млн. сум эзләтеп алынды, 44 җинаять эше кузгатылды. Авыл җирендә хезмәт хакын тоткарлау проблемасы аеруча көн үзәгендә булып кала. 

Бизнесны яклау мәсьәләсенә аерым игътибар бирелә. Прокурорлар инициативасы буенча эшкуарлык эшчәнлегенә каршылык күрсәткән өчен 7 җинаять эше кузгатылган. Быелга Прокуратура тарафыннан 7868 планлы тикшерү килештерелгән. 

Үткән ел республикада Су саклау зоналары елы дип игълан ителгән иде. «Идел буе төбәкара табигатьне саклау Прокуратурасы прокурорлары һәм тикшереп тору органнары белән берлектә бу җәһәттән чаралар уздырылды, шуның нәтиҗәсендә үз белдекләре белән яуланган яр буе полосалары һәм су объектлары акваторияләре азат ителде», – диде Илдус Нәфыйков. Быел да бу эш дәвам итәчәк. 

Татарстан Республикасы Прокуроры билгеләп үткәнчә, теркәлгән җинаятьләр саны кимү аз булса да күзәтелә. Элеккегечә үк Идел буе федераль округында исәпкә алынган кеше үтерүнең һәр җиденчесе Татарстан Республикасы территориясендә башкарылган. Кеше үтерүләр Әлмәт, Зеленодольск һәм Түбән Кама районнарында, Чаллы шәһәре тирәсендә арткан. Казанда талау максатларында һөҗүм очраклары күп. 

Экстремистик эшчәнлеккә һәм террорчылыкка каршы көрәшне оештыру өстенлекле юнәлешләрдән санала. Прокурорлар тарафыннан 4,5 мең закон бозу очрагы ачылган, 2700тән артык прокурор мөнәсәбәте акты чыгарылган. Казанда Конфедерацияләр Кубогы матчларын уздырыр алдыннан бу мәсьәләләр аеруча актуаль булып кала. 

«Җәмгыятебездәге тотрыклылык һәм аның ышанычлы үсеше Прокуратура хезмәткәрләренең төгәл һәм грамоталы гамәлләренә дә бәйле», - диде Татарстан Республикасы Президенты Рөстәм Миңнеханов. 

Ул билгеләп үткәнчә, үткән ел республика Прокуратурасы, Татарстан Республикасы дәүләт хакимияте органнары, муниципалитетлар һәм хокук саклау органнары белән берлектә, дәүләтчелекне ныгыту, гражданнарның конституциячел хокукларын һәм ирекләрен яклау, шулай ук җинаятьчелеккә каршы көрәш буенча җитди эш башкарды. 

Катлаулы икътисадый шартларда ведомствоның төп бурычларыннан берсе хезмәткәрләргә хезмәт хакын вакытында түләүне тәэмин итү булып кала. Бу юнәлештә уңай динамика күзәтелә. 

Моннан тыш, өлешләп фатир төзүдә алданган затлар проблемалары да Прокуратура белән берлектә уңышлы хәл ителә. 

Татарстан Республикасы Президенты шулай ук Прокуратурага һәм Милли банкка үткән елгы хәлләр кабатланмасын өчен коммерциячел банклар эшчәнлегенә игътибарларын юнәлтергә өндәде. 

Шулай ук кулланучыларны җылылык һәм энергия белән тәэмин итү ышанычлылыгы мәсьәләләре мөһим булып тора. 

Рөстәм Миңнеханов искәрткәнчә, Россия Президенты Прокуратура органнары алдына дәүләт оборона заказларын үтәүне күзәтүне көчәйтү бурычын куйды. 

Татарстан Республикасы Президенты коррупциягә каршы көрәш темасына аерым тукталды. Үткән ел прокурорлар җибәргән материаллар буенча бу өлкәдә 64 җинаять эше кузгатылган, 20 меңләп норматив хокукый актка коррупциягә каршы экспертиза уздырылган. 

Рөстәм Миңнеханов ассызыклаганча, Прокуратураның төп роле республикада милләтара һәм диниара татулыкны саклау булып кала. Дәүләт хакимияте органнарының һәм җирле үзидарә органнарының террорчылыкка һәм экстремизмга каршы көрәш өлкәсендә вәкаләтләрен үтәүне тикшерүне даими рәвештә гамәлгә ашырырга кирәк. 

Прокуратура һәм тикшереп тору органнары тарафыннан уздырылган эш нәтиҗәсендә су саклау турындагы законнарны бозу буенча 1700 очрак ачыкланган, 365 законсыз төзелгән объект сүтелгән. 

«2017 ел республикада Экология елы дип игълан ителде, бу яшәү тирәлегенең уңайлылыгын тәэмин итүне күзәтү эшендә зур көч куюны таләп итә. Бигрәк тә безнең иҗтимагый урыннар һәм су саклау зоналары буенча зур программабыз гамәлгә ашырыла. Ышанам, без бергәләшеп республика экологиясен саклауга зур өлеш кертербез», - диде ТР Президенты. 

Соңыннан  Рөстәм Миңнеханов аеруча тырыш Прокуратура хезмәткәрләренә Татарстан Республикасы дәүләт бүләкләрен тапшырды.
● 25 гыйнварда Икътисад, инвестицияләр һәм эшкуарлык комитеты рәисе Рафис Борһанов Самара өлкә Думасының Транспорт, автомобиль юллары, информация технологияләре һәм элемтә буенча комитет рәисе Андрей Мурзов җитәкчелегендә килгән Самара өлкә Думасы делегациясе белән очрашты. 

«Самара өлкәсе – промышленность югары үсеш алган регион, без - коммуникацияләр уртак булган ут-күршеләр, шуңа күрә транспорт инфраструктурасы һәм юллар белән бер-беребезгә тыгыз бәйләнгәнбез, - диде Рафис Борһанов әңгәмә барышында. – Безнең регионнарның уртак проектлары шактый. Татарстан төзүчеләре Самарадагы коллегалары белән бергәләп Самарада узачак футбол буенча дөнья Чемпионатына стадион төзеп яталар. Моннан тыш без бердәм хокукый кырда яшибез. Шуңа күрә субъектлардагы бурычларны хәл иткәндә федераль законнарны куллануга кагылышлы сораулар да килеп туа». 

Комитет рәисе кунакларга республикада алып барылган эшләр турында сөйләде, республика мәнфәгатьләрен федераль дәрәҗәдә яклау буенча Татарстан Дәүләт Советы һәм республикадан Россия Федерациясе Дәүләт Думасына сайланган депутатларның уртак эшчәнлеге, федераль программаларда катнашу һәм Татарстанда тормышка ашырылучы социаль программалар (32 «президент программасы») хакында бәян итте. «Татарстан Республикасында 100% финанслау белән ныгытылмаган бер генә программа да юк», - дип басым ясады Рафис Борһанов. 

«Бу елдан Татарстанда бакчачылык ширкәтләре буенча программа эшли башлаячак, - диде Рафис Борһанов, - шул исәптән бакчаларга илтүче юлларга да кагыла». Самара өлкә Думасының Транспорт, автомобиль юллары, информация технологияләре һәм элемтә буенча комитет рәисе Андрей Мурзов бу программа белән аеруча кызыксынды, чөнки регионда әлеге мәсьәлә әле эшләнеп кенә килә. 

Моннан тыш очрашуда катнашучылар салым законнары, бюджетара мөнәсәбәтләр, регионнарның юл фондларын тулыландыру, торак пунктларын юллар белән тәэмин итү хакында фикер алыштылар. 

Татарстанда җайга салынган электрон документлар әйләнеше хакында аерым сүз булды. Бу чара мәсьәләләрне тиз арада хәл итүгә шарт булып тора. «Иң элек Президент безне аңа шалтыратмаска өйрәтте, соңрак без барлык башкаручылар белән онлайн режимда эшли башладык һәм процесс зур тизләнеш алды», - диде Рафис Борһанов. 

Андрей Мурзов үз чиратында транспорт һәм юллар төзелеше тармагының үсештә булуын әйтеп, бу нисбәттән Татарстан тәҗрибәсенең Самара өлкәсе өчен кызыклы булуын белдерде. «Без хәзер авыр йөк ташучылардан регион түләвен алу проекты өстендә эшлибез һәм Татарстанның бу нисбәттән ничек эшләве белән кызыксынабыз», - диде Самара Губернасы Думасы вәкиле. 

«Узара ярышып һәм аннан нәрсәдер өйрәнеп була торган регионнар белән эшләве күңелле, - дип башлады үз чыгышын Самара өлкәсенең Транспорт һәм автомобиль юллары министры Иван Пивкин, - телгә алынып киткән юнәлешләрдән тыш безгә су юлыннан йөкләр ташу тармагы да кызыклы. Россиянең шактый төбәкләренә хас булганча, бездә дә хәрәкәттәге составны яңарту мәсьләсе бар». 

Парламентарийлар регионнарның закон чыгару инициативаларын әзерләү һәм алга табан хәрәкәтәкә китерү өчен бергәләп эшләү зарурлыгына басым ясадылар. «Дәүләт Думасына закон инициативалары тәкъдим иткәндә без Самарадагы коллегаларыбызның таяныч булуын телибез һәм сезнең тәкъдимнәрегезне дә үзебездә көтеп калабыз», - диде Рафис Борһанов. 

Очрашуда Икътисад, инвестицияләр һәм эшкуарлык комитеты рәисе урынбасары Марат Галиев, Бюджет, салымнар һәм финанслар комитеты рәисе Леонид Якунин, Татарстанның Транспорт һәм юл хуҗалыгы министры урынбасары вазыйфаларын башкаручы Алексей Сидоров, Икътисад, инвестицияләр һәм эшкуарлык комитеты Экспертлар советы рәисе Азат Шарапов катнаштылар.
● 25 гыйнвар Татарстан Республикасы буенча Эчке эшләр министрлыгының йомгаклау коллегиясе булды. Чарада Татарстан Республикасы Президенты Рөстәм Миңнеханов, Татарстан Республикасы Дәүләт Советы Рәисе Фәрит Мөхәммәтшин, Татарстан Республикасы Премьер-министрының беренче урынбасары Алексей Песошин, ТР Президенты Аппараты Җитәкчесе Әсгать Сәфәров, Татарстан Республикасы буенча Баш федераль инспекторы Ренат Тимерҗанов, Татарстан Республикасы Прокуроры Илдус Нәфыйков, Татарстан Республикасы Югары суды Рәисе Илгиз Гыйләҗев, республика хокук саклау органнары җитәкчеләре, республика министрлыклары һәм ведомстволары вәкилләре катнашты. 

Татарстан Республикасы буенча  Эчке эшләр министры Артем Хохорин хәбәр иткәнчә, үткән ел йомгаклары буенча җинаятьләрнең гомуми саны 7,5%ка кимегән. Моннан тыш, 13%ка мөлкәткә каршы җинаятьләр саны да кимегән. Барлыгы 2016 елда Татарстанда 48 мең җинаять гамәле факты теркәлгән. 

2016 елда экстремистик юнәлештә – 38 җинаять һәм террористик характерда 45 җинаять теркәлгән. Элек кузгатылган 26 эш буенча хөкем карары чыгарылган. Җинаять җаваплылыгына 28 кеше тартылган. 

Татарстан полиция хезмәткәрләре 2016 елда 4490 берәмлек төрле уен җайланмасын тартып алганнар, «Комарлы уеннарны законсыз оештыру һәм уздыру» статьясы буенча 65 җинаять ачылган. 

Үз чиратында Рөстәм Миңнеханов Татарстан хокук саклау органнарының Россия Федерациясе Дәүләт Думасына сайлаулар чорында гражданнарның иминлеген тәэмин итү һәм барлык конституциячел хокукларын һәм ирекләрен яклау эшен «иң яхшы» билгесенә бәяләде. Моннан тыш, 2017 елгы Конфедерацияләр Кубогына шобага салганда кунакларга һәм анда катнашучыларга иминлек гарантияләнде. 

«Җәмәгать урыннарында тәртип тәэмин итү бурычы Казанда 2017 елгы Конфедерацияләр Кубогы һәм 2018 елгы Футбол буенча дөнья чемпионаты матчлары чорында аеруча актуаль булачак. Иң мөһим бурыч массакүләм чаралар узачак объектларның һәм җәмәгать урыннарының террорчылыкка каршы ышанычлылыгын арттыру булып калачак. Җанатарлар белән профилактик эшне дә активлаштырырга кирәк», - диде Рөстәм Миңнеханов. 

Бүген ачылган экстремистик күренешләр санының даими рәвештә артуы күзәтелә, бигрәк тә, Интернет челтәрендә. Татарстан Республикасы Президенты билгеләп үткәнчә, хокук саклау органнарына мондый күренешләрне алдан кисәтү эшен арттырырга кирәк. 

Шуңа бәйле рәвештә хокук саклау органнарының, муниципалитетларның һәм граждан җәмгыяте институтларының милләтара һәм диниара татулыкны ныгыту эшчәнлеген дә көчәйтергә кирәк. 

«Бу – бик нәзәкатьле һәм мөһим эш. Казанның татар зиратындагы вандализм фактын ачу өчен чаралар күрергә кирәк. Мондый җинаятьләр протест чыгышларына китерергә мөмкин, - дип саный Рөстәм Миңнеханов. – Республикада милләтара һәм диниара тынычлык һәм татулык – безнең иң зур байлыгыбыз һәм конкурент өстенлегебез». 

Татарстан Республикасы Президенты законсыз миграция темасына аерым тукталды. «Мигрантлар арасында үз илләрендә законсыз кораллы берәмлекләрдә яисә халыкара террористик оешмаларда катнашкан затлар да очрый. Аларның республикага үтеп керүен булдырмаска кирәк», - диде Рөстәм Миңнеханов. 

Моннан тыш, Рөстәм Миңнеханов яшүсмерләр арасында хокук бозуларны кисәтүгә, наркотикларның законсыз әйләнешенә каршы тору, республика алкоголь базарының киләчәктә дә декриминаллашуы һәм ИТ-технологияләр кулланып башкарылучы җинаятьләргә каршы көрәш мәсьәләләренә аерым игътибар бирергә өндәде. 

Шулай ук, Татарстан Республикасы Президенты сүзләренчә, гражданнарның гаризаларын сыйфатлы һәм оператив карау эшчәнлеген камилләштерү дә таләп ителә. 

«Ышанам, Татарстан полиция хезмәткәрләре куелган бурычларны гамәлгә ашыру өчен барысын да эшләрләр. Үз чиратында республика киләчәктә дә эчке эшләр органнарына мөмкин кадәр ярдәм күрсәтәчәк», - диде Рөстәм Миңнеханов һәм ведомствоның аеруча тырыш хезмәткәрләренә Татарстан Республикасы дәүләт бүләкләрен тапшырды.
● 25 гыйнварда Казанда "Пирамида" мәдәни-күңел ачу комплексында узган "Ел студенты" республика конкурсында елның иң яхшы студенты дип Казан федераль (Идел буе) университеты студенты Нәфис Сираҗетдинов табылды. 

"Ел студенты" премиясенә быел Татарстанның 18 шәһәреннән 567 гариза кабул ителгән булган. Урта һөнәри белем бирү учреждениеләреннән 100гә якын гариза килгән. 

Гран-при иясен Татарстан Дәүләт Советы рәисе Фәрит Мөхәммәтшин игълан итте. Ул бу җиңү Нәфискә дөньяның теләсә кайсы вузында укырга мөмкинлек биргәнлеген билгеләп үтте. 

"Мин Татарстанның иң уңышлы студентларын сәламләү хокукына ия булдым. Республикада 28 вуз һәм югары уку йортларының 23 филиалы эшли. Аларда 150 мең студент укый. Республика хакимияте дә сезнең үсешкә үз өлешен кертә, чөнки кеше капиталын үстерү дәүләткә файдага икәнлеген аңлый. Бары тик сезнең белән генә без зур чараларны тормышка ашыра алабыз", - дип белдерде тантанада Фәрит Мөхәммәтшин. 

Төп бүләктән кала, "Ел студенты" җиңүчесенә диплом, статуэтка, махсус жилет һәм IPhone 6S тапшырылды. 

Бу бәйге уникенче ел рәттән Студентлар көне – "Татьяна көне"ндә үткәрелә. Чарада "Елның иң яхшы чит ил студенты", "Тулай торактагы студентлар үзидарә органы", "Елның иң яхшы студенты", "Елның иң яхшы гаммәви мәгълүмат чарасы" номинацияләрендә катнашучыларны бүләкләделәр. 

"Бүген Татарстанның Дәүләт Советыннан без зур делегация белән килдек. Əгәр республиканың Дәүләт Советы Рәисе Фәрит Мөхәммәтшин Гран-прины тапшырса, мин журналистларны бүләклим. Кадерле студентлар, сезне Студентлар көне белән чын күңелдән котлыйм", – дип мөрәҗәгать итте залда утырган студент яшьләргә Татарстан парламенты башлыгы урынбасары Римма Ратникова. 
● 26 гыйнварда ТР Дәүләт Советының Социаль сәясәт комитеты рәисе Светлана Захарова Архангельск Өлкә депутатлар җыенының сәламәтлек саклау һәм социаль сәясәт комитеты җитәкчесе Сергей Эммануилов белән очрашты. Парламентарийлар закон проектларын эшләгәндә экспертларны җәлеп итү тәҗрибәсе белән уртаклаштылар.

Дәүләт Советында кунак республика парлмант үзгенең утырышлар залларын, парламентаризм тарихы музеен, китапханәне эш бүлмәләрен һәм матбугат үзәген карап чыкты. 

Очрашу барышында Россия регионнары парламентлары арасында социаль өлкәдә законнарны камилләштерү турында сүз барды. Хокук нормалары дрокументларын экспертлар дәрәҗәсендә анализлауга тармак белгечләрен һәм галимнәрне җәлеп итү зарурилыгына аерым игътибар ителде. 

Татарстан парламентының Социаль сәясәт комитеты һәм Сәламәтлек саклау өлкәсендә дәүләт программаларының үтәлешен контрольдә тоту комиссиясе эшчәрлеге турында сөйләгәндә Светлана Захарова республикада хакимиятнең барлык тармаклары арасында нәтиҗәле һәм эшлекле мөнәсәбәтләр урнашуга басым ясады. 

Сергей Эммануилов Татарстанда социаль программаларның тормышка ашырылуы, сәламәтлек саклау системасын камилләштерү проектларының финанс тәэмин ителеше һәм депутатларның җәмәгать эшчәнлеге белән кызыксынуын белдерде. 

Очрашуда комитет җитәкчесе урынбасары Татьяна Воропаева да катнашты.  

●  27 гыйнварда Татарстан Республикасы Дәүләт Советы Президиумы утырышында “Ватаным Татарстан” һәм “Республика Татарстан” газеталары редакцияләренең эшчәнлеге турында мәсьәлә каралды. Дәүләт Советы - әлеге газеталарны гамәлгә куючыларының берсе. 

Утырышта газеталарны гамәлгә куючылар советы әгъзалары, республика Премьер-министры урынбасары Алексей Песошин, “Татмедиа” Республика матбугат һәм массакүләм коммуникацияләр агентлыгы җитәкчесе Айрат Зарипов, республикасының Архив эше буенча дәүләт комитеты рәисе Ирада Әюпова, “Татарстан почтасы” директоры урынбасары Светлана Гришина һәм әлеге газеталарның баш мөхәррирләре Александр Латышев белән Миңназыйм Сәфәрәв катнаштылар. 

«Мәгълүмат кыры үзеннән үзе барлыкка килми, аны формалаштырырга кирәк, - дип басым ясады Дәүләт Советы Рәисе Фәрит Мөхәммәтшин, утырышны ачып, - әйе, бүген матбугатта тыела торган темалар юк, әмма моны зур җаваплылык тоеп башкарырга кирәк. ММЧ ның эше тәнкыйтьтән генә торырга тиеш түгел, бәлки алар мәсьәләне хәл итү юлларын да тәкъдим итәргә тиешләр». 

Парламент башлыгы Татарстан мәгълүмат кырының басма матбугат чаралары белән тулы булуын, мәгълүматның төрле карашлардан чыгып бирелүен әйтте. «Республика хакимияте органнары мәгълүмати ачык шартларда эшлиләр, - диде ул, - Бу нисбәттән Татарстан Президенты Рөстәм Миңнехановның, шул исәптән минем дә карашлар принципиаль». 

Фәрит Мөхәммәтшин үз чыгышында басма матбугат чараларының мөһимлегенә тукталды. «Соңгы араларда гражданнарны хокукый яктан агарту мәсьәләсе кабыргасы белән куелды – дип басым ясалды республика парламенты башлыгы, - быел без Татарстан Конституциясенең 25-еллыгын билгеләп үтәчәкбез. Кызганыч ки, шундый очраклар да бар, Татарстан Республикасының Төп Законын хәтта кайсыбер депутатлар да белеп бетерми». 

 “Быел «Республика Татарстан» газетасының 100 еллык юбилеен бәйрәм итәргә җыенабыз. «Ватаным Татарстан» һәм «Республика Татарстан» газеталары – ул Татарстанның елъязмалары, – дип белдерде республиканың парламент башлыгы. – Безгә бу вакыйганы киң яктыртырга кирәк». 

Утырышта соңгы елларда газеталарның тиражлары кимүе хакында да сүз булды. Бу, беренче чиратта, басма матбугат чараларына җитди конкурент булган Интернет челтәре, электрон ММЧ һәм социаль челтәрләр үсешенә бәйле. Ике редакциянең дә электрон версияләре бар, бер айга “Ватаным Татарстан” газетасын – 20 мең, “Республика Татарстан” газетасын – 120 мең кеше караган. Шул уңайдан газеталарның электрон версияләрен камилләштерү һәм аларны карау мәсьәләләре, эшнең яңа форматын табу, басма матбугатның тиражын саклап калу һәм үстерү өчен җитди чаралар күрү кирәклеге аеруча актуаль булып тора. 

«Безне айга 35 илдән 120 меңнән артык кеше кереп укый. АКШта укучылар бик күп. Бу ни белән бәйледер – аңлата алмыйм», – диде «Республика Татарстан» газетасының баш мөхәррире Александр Латышов. 

Ул “Россия почтасы” белән үзара мөнәсәбәтләре хакында да аерым әйтеп узды. Баш мөхәррир фикеренчә, «бу подпискага зур йогынты ясый». «Кулымы йөрәгемә куеп әйтәм, көндәлек чыга торган газетаны почта хезмәткәрләре атнага бер генә китереп бирә икән, бу газетаны кем өйгә яздырып алыр икән? – дип ачынып сөйләде Александр Латышев, - бу хәл авыл җирләренә аеруча хас. Дөресен әйткәндә, бәйрәм вакытларында газетаны чыгармаска тырышабыз, чөнки таратмаячаклар. Гәрчә, бәйрәм көннәр өчен редакция икеләтә түли. Әлеге ситуацияне исәпкә алып без газеталарны таратуны үзебезчә оештыра башладык. Бүген Казанда 122 җирдә, шулай ук Яр Чаллы, Түбән Кама шәһәрләрендә сату нокталарыбыз бар. Чиратта Әлмәт, Яшел Үзән, Алабуга». 

«Татарстан Почтасы” директорының урынбасары Светлана Гришина газеталарны абунәчеләргә вакытында илтеп тапшырмау фактларын үзләренә хәбәр итүләрен сорады. “2017 елның беренче яртысында басмалар почта хезмәтенә түләү артуны җиңә алды, – диде ул. - «Татмедиа»ның иҗтимагый әһәмиятле басмалары, шул исәптән «Ватаным Татарстан» белән «Республика Татарстан» газетлары 30 процентлы ташлама алды». 

“Тираж җыю, акча эшләү өчен бөтен чаралар да ярый, дигән принцип милләтнең йөзен билгеләүче сыйфатлы матбугатка берничек тә туры килми, - дип белдерде “Ватаным Татарстан” газетасы баш мөхәррире Миңназыйм Сәфәров – Дәүләт Советы Рәисе Фәрит Мөхәммәтшинның күптән түгел генә ике редакция белән бергә үткәрелгән "Туры элемтә"се моны тагын бер кат раслады: җитди, сыйфатлы матбугат кызык эзләү, шаккатыру, дөреслеккә туры килмәгән фактлар тарату кебек гамәлләр белән шөгыльләнә алмый. Ул үзенең иң төп функциясен-профессиональлеген укучыны хакимият белән бергәләшеп, кирәк чакта таләп итеп һәм тәнкыйтьләп, тормышны җайга салуга юнәлтергә тиеш. Шуның өстәвенә бүгенгә кадәр газетаның оештуры функциясен дә кире кагучы юк. Шуңа да без әледән-әле дәүләт учреждениеләре, министырлык һәм ведомство җитәкчеләрен редакциягә укучылары белән аңлашырга, көн кадагындагы проблемаларны уртага салып сөйләшү өчен "Түгәрәк өстәл" сөйләшүләренә чакырабыз. Урыннардагы җитәкчеләрне дә бу форматтагы очрашуларга чакыру максатка ярашлы булыр, дигән фикерне безгә Фәрит Хәйруллович тагын бер кабат искәртте. Бу юнәлештә әле безнең Дәүләт Советының даими комитетлары һәм аерым депутатлар белән дә эшлекле элемтәләр урнаштырасыбыз бар. Ләкин безнең бер генә үтенечебез бар, безнең газеталарны Дәүләт Советы Рәисе һәм Мәгариф, мәдәният, фән һәм милли мәсьәләләр комитеты җитәкчесе генә түгел, ә барлык депутатларыбыз да үз итсеннәр иде. Соңгы вакытта гамәлгә кереп баручы сессия барышында газетага язылу көннәре үткәрелә башлау бездә киләчәккә өмет уята”. 

Газеталарның баш мөхәррирләре Миңназыйм Сәфәров һәм Александр Латышев докладларын, Татарстан Республикасы Дәүләт Советы Президиумы әгъзалары һәм чакырылганнар чыгышларын тыңлап һәм бу хакта фикер алышып, Татарстан Республикасы Дәүләт Советы Президиумы “Ватаным Татарстан” һәм “Республика Татарстан” газеталары редакцияләре, гомумән алганда, республика халкына мәгълүмат бирү буенча үзләренә йөкләнгән бурычларны үтиләр дип нәтиҗә ясады. 

Президиум әгъзалары билгеләп үткәнчә, “Ватаным Татарстан” һәм “Республика Татарстан” газеталары редакцияләре хезмәткәрләре оперативлык, материалны сыйфатлы итеп бәян итү, укучылар аудиториясе каршында җаваплылык хисе тоеп эшләүләре белән аерылып тора. Газеталар редакцияләре социаль-икътисадый һәм сәяси вакыйгаларны объектив яктыртырга, укучыларга социаль яктан әһәмиятле мәгълүмат җиткерергә, тормышның барлык якларын яктыртканда чама хисен саклап калырга тырыша. Бу иҗтимагый фикер тудыруга, Татарстан Республикасында халыкларның бергәләп яшәүләренең тыныч һәм дустанә мохитен барлыкка китерүгә ярдәм итә. 

Парламентның Мәгариф, мәдәният, фән һәм милли мәсьәләләр комитеты рәисе Разил Вәлиев “Ватаным Татарстан” газетасының әдәби татар телен һәм татар мәдәниятен саклап калу һәм үстерү функциясен дә башкарун, татар теле һәм татар халкы язмышына битараф булмаган милли зыялылар өчен үзенчәлекле рупор булып та торуына басым ясады. 

Дәүләт заданиесен үтәү өчен Татарстан Республикасы бюджетыннан акча бүлеп бирелә, газеталар редакцияләре шулай ук бюджеттан тыш чыганаклардан да керем ала. “Республика Татарстан” газетасы редакциясенең бюджеттан тыш керемнәре соңгы биш елда бюджеттан бүлеп бирелә торган акчалардан артыграк. “Республика Татарстан” газетасы редакциясенең штаттагы хезмәткәрләренең уртача хезмәт хакы республика буенча уртача айлык хезмәт хакыннан зуррак, “Ватаным Татарстан” газетасында – түбәнрәк. 

Вакытлы басма матбугатка язылу бәясен билгеләү, аны илтү һәм тарату хезмәтләренең почта аша сыйфатлы һәм үз вакытында күрсәтелүе проблемалары шактый киеренке булып кала. Бу исә халык арасында язылу кампанияләрен үткәрү динамикасына һәм газеталар тиражларына тискәре йогынты ясый. 

Гасыр дәвамында басылып чыккан һәм республика тарихының документаль мирасының мөһим өлеше буларак архив фондларында тупланып барган газеталарны саклау мәсьәләсе хәл ителмәгән рәвешендә кала бирә. Газеталарны токсик һәм тиз бетә торган типография буявын кулланылган түбән сыйфатлы кәгазьдә бастыру технологияләренең үзенчәлекләренә бәйле рәвештә алар тиз таушала, шулай ук архив нөсхәләренең тулысынча юкка чыгу куркынычы да бар. Бу исә газета архивларын тиз арада цифрлаштыруны таләп итә. Бу уңайдан, Татарстан Республикасының Архив эше буенча дәүләт комитеты рәисе Ирада Әюповага барлык басмаларны реставрацияләү һәм аларга оцифровка ясату бурычы куелды. 

Югарыда бәян ителгәннәрдән чыгып, “Ватаным Татарстан” һәм “Республика Татарстан” газеталары редакцияләренең эшчәнлеген камилләштерү һәм эш нәтиҗәлелеген арттыру максатларында ТР Дәүләт Советы Президиумы республиканың Министрлар Кабинетына “Ватаным Татарстан” һәм “Республика Татарстан” республика газеталарының 100 еллык юбилейларына багышланган чараларны 2017 һәм 2018 елларда финанслау мөмкинлеген карарга тәкъдим итә. 

ТР Мәгълүматлаштыру һәм элемтә министрлыгына “Татмедиа” республика матбугат һәм массакүләм коммуникацияләр агентлыгы һәм “Татарстан почтасы” федераль почта хезмәте идарәсе белән берлектә вакытлы басма матбугатка язылу, илтү һәм дистрибуция (ваклап сату челтәре аша тарату) хезмәт күрсәтүләрен камилләштерү буенча чаралар күрергә тәкъдим ителә.
● 27 гыйнварда Дәүләт Советында 2017 елгы Парламент дәресе үткәрү тәртибе турында Ачык ишекләр көне булды. Парламент дәресләре бу юлы Татарстанның Стратегия-2030 программасын өйрәнү һәм уздыруга багышланган. Тарих һәм җәмгыять белеме укытучылары белән ТР Дәүләт Советы Рәисе Фәрит Мөхәммәтшин очрашты.

Ачык ишекләр көненең беренче өлешендә укытучылар өчен семинар оештырылды. Аны парламент җитәкчесе урынбасары Римма Ратникова үткәрде. 

Римма Ратникова әйткәнчә, сәяси-иҗтимагый үсешнең хәзерге шартларында хокукларны һәм законнарны өйрәнү аеруча актуаль мәсьәлә булып тора. Бу өлкәдәге белемнәр балаларга киләчәктә кирәк булачак. 

Семинарда чыгыш ясап, ТР Икътисад министры Олег Пелевин укытучыларга Стратегия-2030 турында сөйләде. Ул әлеге программаның нигезендә кеше капиталын үстерү ятуын ассызыклады. 

ТР Дәүләт Советы Рәисе Фарит Мөхәммәтшин үз чыгышында программаның төп максатларына игътибар юнәлтте. “Әлеге гадәттән тыш мөһим документ икътисадны үстерүгә генә хезмәт итми, - диде ул, - ә тормышның барлык өлкәләрен дә үз эченә ала. Мондый программа республика тарихында беренче тапкыр кабул ителде. Әлбәттә, зур вакыт арасы колачланган. Ләкин икътисадый үсешне шулай ерактан күзалламасаң, уңышка ирешүе бик авыр. Ә бит барлык башка өлкәләрнең уңышлы үсеше беренче чиратта икътисадка бәкләнгән”. 

Укытучыларның җәмгыять алдындагы бурычлары турында сөйләгәндә, Фәрит Мөхәммәтшин семинарда катнашучыларның игътибарын мәктәпнең тәрбия бирү эшен активлаштыру кирәкклегенә юнәлтте. Аның фикеренчә, соңгы елларда мәктәп түләүле хезмәт күрсәтү оешмасына әйләнеп бара. 

Фәрит Мөхәммәтшин шулай ук быел көзгә тагын бер Парламент дәресе уздырылачагын да хәбәр итте. Ул Татарстан Конституциясенең 25 еллыгына багышлана. “Кешеләр илнең, республиканың төп законын, башка законнарны белергә тиеш, - диде парламент җитәкчесе. – Чөнки аларны белми торып, үз хокукларыңны һәм бурычларыңны белү мөмкин түгел. Нинди җәзага тартыласын белгән кеше хокук тәртибен бозу турында икенче төрлде уйлаячак. Шуңа күрә законга карата ихтирамны мәктәптә үк тәрбияләргә кирәк”. 

Аннары семинарда ТР Премьер-министры урынбасары – Мәгариф һәм фән министры Энгель Фәттахов чыгыш ясады.
ТР Дәүләт Советы Аппаратының Җәмәгатьчелек һәм массакүләм мәгълүмат чаралары белән үзара эшчәнлек бүлеге һәм “Татар-информ” мәгълүмат агентлыгының уртак басмасы

«Парламентские вести» («Парламент хәбәрләре») бюллетененең электрон версиясен Татарстан Республикасының мәгълүмат челтәрендә табарга (“Документлар әйләнеше” программасы) яки матбугат хезмәтендә заказ бирергә мөмкин.

Электрон версия министрлыклар һәм ведомстволарга, массакүләм мәгълүмат чаралары редакцияләренә, шулай ук мәгълүматларны тапшыруның корпоратив челтәре буенча республика шәһәрләре һәм районнарына муниципаль берәмлекләр советы депутатлары һәм администрацияләр өчен җибәрелә.   

“Парламент хәбәрләре”нең Интернеттагы адреслары:
www.gossov.tatarstan.ru  һәм www.tatar.ru/gossovet.html
НОМЕРНЫ ӘЗЕРЛӘДЕЛӘР:

Дәүләт Советы Аппараты хезмәткәрләре катнашында Резида МАКУЕВА, Җәүдәт ЮНЫСОВ, Чулпан ӘХМӘТОВА, Айгөл ЗАЛЕГДИНОВА, Ольга БЛАГОДАРОВА. 

     ТР Дәүләт Советы Аппаратының Җәмәгатьчелек һәм массакүләм мәгълүмат чаралары белән үзара эшчәнлек бүлеге 

Тел.: 267-64-90, 267-64-91, 267-64-92, 267-64-08, факс 292-85-98

Почта адресы: 420060, Казан, Ирек мәйданы, 1 йорт, Дәүләт Советы.

Электрон почта – pressa@gossov.tatarstan.ru

